
BISMILLAHIR RAHMANIR RAHIM 

GABATARWA 

Godiya ta tabbata ga Allah, godiya mai yawa, mai tsarki, mai albarka wadda ta cike 

sammai da qasa da duk abin da Allah ya so bayan su. Tsira da amincin Allah su tabbata 

ga zavavven bawansa, cikamakin manzanninsa; annabi Muhammad da iyalansa da 

sahabbansa da duk waxanda suka bi su da kyautatawa har rana ta qarshe. Bayan haka: 

Na yi wannan xan rubutu ne don in zayyana ma mai karatu wasu ‘yan nazarce nazarce da 

wasu ‘yan tambayoyi da na yi ma kaina har suka ja ni zuwa ga gaskiya wacce ban tava 

tunanin - a can baya – zan iya janyuwa zuwa gare ta ba. 

Rikici ne ba na wasa ba, kuma aiki ne ja; mutum ya bar abin da ya saba da shi kuma ya 

gaje shi daga iyaye da kakanni idan ya gane cewa gaskiya ita ce savaninsa. Ba ni kaxai 

abin ya shafa ba, da yawa waxanda suka qarar da rayuwarsu a wajen kare wata manufa 

ko tabbatar da wata aqida, kwatsam! Sai Allah ya ganar da su cewa ba a kan daidai suke 

ba. A nan ne mutum zai yi ta fama da rikici a tsakanin sa da zuciyarsa amma idan ya 

daure sai Allah ya yi ma sa gamon katar. A nan ne mutum zai gane cewa, riqo da 

ruvavviyar aqida don kawai son zama tare da ‘yan uwa da dangi bai kamata ba. Idan 

mutum ya yi haka to, ya yi cinikin duna wanda ba shi da riba sai hasara. A maimakon 

haka kamata ya yi mutum ya yi riqo da gaskiya a lokacin da ta bayyana gare shi.  

Baban Khalifi 

Muhammad Al-Qadhibi 

Tuna Baya 

Tun da farko na tashi a gidanmu na tarar da iyayena masu tsananin kula da riqo da 

addinin Shi’a. Ban yi wayon sanin mahaifina ba sai dai kawuna wanda ya riqe ni tsakani 

da Allah bayan mutuwar mahaifin nawa. Kawuna yana cikin shehunai masu rawani, 

kuma ya yi karatu a Hauza ta yankin Jadd Hafs a qasar Bahrain, bayan nan kuma ya samu 

qarin ilimi a babban birnin Qum na qasar Iran. 

Ba zan manta yadda kawuna yake kula da mu yana ba mu tarbiyya ba, yana hana mu 

cuxanya da vata gari don kada su gurvata mu. A ranar da ya ji ina cewa zan karanci 

ilimin kixa a jami’a idan na gama makarantar sakandare vata ransa ya yi, sannan ya kira 

ni cikin lumana ya lurar da ni, ya ce, ka ga ni, sa’ad da nake yaro irinka ban samu mai 

xora ni a kan hanya ba. Ya rinqa rarrashi na har ya canja min ra’ayi. Wataqila da yanzu 

ni wani shahararren makaxi ne. 

Mahaifiyata ita kuma ba ta da aiki sai jiran lokutan bukukuwa waxanda ake yi akai akai 

don raya addinin Shi’a. Tana bugun gaba da shiga a cikin su tana ganin – ta haka – za ta 

samu falalar hidimar sayyidi Husaini. Sau da yawa takan je bukukuwan ko ba ta da 

lafiya. In aka yi ma ta magana sai ta ce, ai shiga wannan sha’ani shi ne maganin ciwonta. 

Mahaifinta kuwa sana’arsa itace yin ganguma da ake kixi da su a bukukuwan Ashura da 

sauran bukukuwa da makokai da ake yi a koda yaushe. Wani abin da mai karatu zai so ya 

sani shi ne cewa, dukkan mu muna bin tafarkin shehun malami ayatullahi Al-Khu’i ne. 

A lokacin quruciya babu abin da yake ba ni sha’awa kamar in halarci makokin Haji 

Abbas a unguwar Hammam ta garin Manama. Idan lokacin ya yi za ka gan ni tun da safe 

na ridi tuta na shiga gaban jama’a. Bayan da na girma kuma ina cikin masu bugun 

bayansu da sarqoqi idan ana wannan buki. A makaranta ma babu abin da muke buqata 

kamar a ce yau ranar makoki ce ko wani buki daga cikin bukukuwan addini tun da yake 

ta nan ne muke samu mu xan shaqata. Ita kuma hukumar makaranta tana qarfafa mu 

sosai a kan halarta. A nan ne xalibai maza da mata suke haxuwa ayi ta rusa soyayya. 

A gidanmu na tarar da ana yawan alwashi. Misali, gwaggona da muke tare da ita ta 

kasance tana yawan vari (zubewar ciki). Don haka sai ta yi alwashi ga Imam Ali cewa, 

idan Allah ya ba ta xa kuma ya raya shi za ta rinqa zuwa da shi wurin makokin Ashura na 

kowace shekara yana sanye da likkafani, kuma zai hau doki ana shafa ma sa jinin ‘yan 

makoki da yake fita daga jikinsu a sanadiyyar dukan da suke yi ma kawunansu. Ana haka 

kuwa sai Allah ya bai wa gwoggona xa namiji aka sa ma sa suna Aqilu1. Sun yi shekaru 

suna cika wannan alwashi da shi har sai bayan da ya girma ne ya qi amincewa da ci gaba 

                                                           
1 Cikakken sunansa shi ne Aqilu Abduljalil Al-Ahmad. 

da yin haka. Ya ce ma su ya bincika kuma ya gano yin alwashi ga wanin Allah bai 

halalta, kuma idan an yi ba dole ne a aiwatar ba. Ni ma dai na samu wata matsala mai 

kama da ta Aqilu. Domin kuwa lokacin da nake yaro qarami na yi fama da ciwon wuya 

wanda ya sa aka yi mani tiyata ta farko ba ta yi ba, aka sake yin ta biyu. Abin ya tayar ma 

mahaifiyata hankali matuqa sai da ta je neman shawara wurin shehi ya ce ma ta, ta je ta 

yi alwashi a wata hubbare da ke Manama cikin yankin As-Saqiyya. Ita kuma kamar 

yadda duk ‘yan Shi’a suka qudurta ta xauka cewa qaburbura suna iya yin wani abu idan 

an buqace su ta irin wannan hanya. Wannan maganar sai da aka bijiro da ita bayan na 

canja sheqa zuwa tafarkin Sunna, suka ce wai na ci amanar Ahlulbaiti tun da su ne suka 

warkar da ni kuma ba domin su ba da yanzu wai, ina cikin marigaya! Suka yi ta yi ma ni 

barazana cewa idan ban koma ma addinin Shi’a ba to duk abin da ya same ni in kuka da 

kaina. Cikin ikon Allah a yanzu wannan hubbaren an rusa ta don an gano cewa babu 

qabarin kowa a cikin ta, shirme ne kawai irin na jahilai.2 

 

Karamomin Shi’a 

Bayan cikawar babban marji’inmu kuma shugaban Hauza ta Najaf Ayatullahi Al-Khu’i, 

an yi wani jerin gwano a garinmu xauke da makara don suranta jana’izarsa. Ba mu watse 

daga wannan jerin gwano ba sai ga labari ya yaxu cewa, a unguwar Al-Makhariqa an ga 

hotonsa a cikin wata. Kuma duk da yake a cikinmu babu wanda ya ga haka da idonsa 

amma kusan kowa ya gaskata kuma mutanen garin Manama duk sun ba da gaskiya ga 

wannan karama musamman dai mata. Wani abokina da nake kusa da shi a taron ya ce 

min, wai kuwa kai ka ga wani abu? Na xaga kai na kalli sama na ce ma sa ni kam ban ga 

kome ba. Sai ya ce ko ni ma haka. Sai na ce to, me ya sa kake ba da himma wajen yaxa 

wannan labari kamar ka gani da idonka? Sai ya ce, ba ka ganin yadda kowa ya raja’a ga 

wannan batu? Ko dukan ka zasu iya yi fa idan ka musanta! Sai muka bushe da dariya. Ba 

zan manta ba wani daga cikin mazauna Manama da shi ma jita jitar ba ta gamsar da shi ba 

cewa ya yi, to ai ko manzon Allah Sallallahu Alaihi Wa’alihi Wasallam da ya cika ba mu 

ji ya bayyana a cikin wata ba! 

 

                                                           
2 A shekarar 1425H/2004M wasu jahilai sun sake liqa waxan nan qyallaye masu xauke da 

bayanin hubbaren har da cewa wai, akwai sawun Imam Mahadi a wurin. 



6 
 

Me ya Raba ni da Addinin Shi’a? 

Ba zai yiwu in yi ma kaina shedar zama na kirki ba. Amma kuma akwai wasu ababen da 

rayuwata ba ta iya natsuwa da su ba ko daxai. Abubuwa guda uku ne na daxe ina samun 

qaiqayi a cikin zuciyata game da su a addinin Shi’a. Waxannan abubuwa sun haxa da: 

zagin sahabbai da cin mutuncinsu da auren wucin gadi sannan da kiran wanin Allah don 

neman kusanci ko neman agaji da biyan buqata. Waxannan abubuwa sun daxe suna 

damu na a cikin rayuwata har kafin Allah ya yi min gamon katar da gane gaskiya in koma 

ma aqidar Ahlussunna waxanda aka tashe mu a kan tsananin adawa da gaba da su. 

1. Zagin Sahabbai da Cin Zarafin su 

Kamar ko wane xan Shi’a na tashi ina qyamar su da ganin laifin su bisa irin 

tatsuniyoyin da malamanmu suke shara mana a kan su. Amma fa ban tava zagin su 

irin yadda na ji mutane suna yi ba. Wannan tun da farko na tsane shi domin a gani 

na zagi ba ya cikin ayyukan alheri. Hankalina ya kasa yarda cewa, a cikin addini 

da kuma ayyukan lada akwai zagi da xibar albarka ko da kuwa a wurin najasa 

kamar yadda fitaccen malamin nan Muhammad At-Tusirkani yake cewa a cikin 

littafinsa La’alil Akhbar: 

Ka sani mafi dacewar lokaci da wuri da yanayin da za a la’ance su 

shi ne lokacin kama ruwa. Idan ka zo fitsari ko ba-haya da kuma 

wurin kawar da najasa ka yi ta faxi kana maimaitawa ba tare da 

qyaqqyaftawa ba, kana cewa: “Ya Allah ka la’anci Umar sannan 

Abubakar da Umar, sannan Umar da Usman sannan Umar da 

Mu’awiyah. Ya Allah! Ka la’anci A’isha da Hafsa da Hindu da 

Ummul Hakam da duk wanda ya yarda da aikinsu har ranar tashin 

qiyama.3 

Daga nan ne na fara samun damuwa a cikin wannan addini. Littattafanmu 

na da da na yanzu a maqare suke da zancen kafircin sahabbai da cewa sun yi 

ridda bayan cikawar manzon Allah Sallallahu Alaihi Wa’alihi Wasallam. Daga 

nan kuma sai aka gina la’antar su da barranta daga gare su. Dubi abin da ya zo a 

cikin Rijal As-Kasshi daga Hanan xan Sudair daga babansa daga Abu Ja’afar 

Alaihis Salam cewa: “Mutane duk sun yi ridda bayan manzon Allah Sallallahu 

Alaihi Wa’alihi Wasallam in ban da mutane uku. Sai na ce ma sa su wane ne 

ukun? Ya ce, Miqdad xan Aswad da Abu Dhar Al-Ghifari da Salman Al-Farisi. 

                                                           
3 La’alil Akhbar  na Muhammad At-Tusirkani (4/92). 

Waxannan su ne waxanda suka qi yarda su yi ma Abubakar mubaya’a har sai da 

aka zo da Imam Ali aka tilasta shi yin mubaya’ar.4 

Wasu ruwayoyi sun qara mutane huxu a cikin waxanda suka tsayu a kan 

musulunci ba su yi ridda ba, sai adadin ya kai bakwai, amma bai wuce hakan ba. 

Wannan shi ne abin da ruwayoyin suke kawowa. An karvo daga Al-Haris xan 

Mughira An-Nasri ya ce, na ji Abdulmalik xan A’ayan yana tambayar baban 

Abdullahi Alaihis Salam, yana ta tambayar sa a kan wannan har sai da ya ce, 

kenan dai mutane duk sun halaka gaba xaya? Ya ce, eh wallahi xan A’yan. 

Mutane sun halaka ga baki xaya. Ya ce ma sa na gabas da na yamma? Ya ce, ai 

duk sun afka cikin vata, sun halaka sai mutane uku kawai. Sa’ann nan daga baya 

Abu Sasana ya riske su.5 

Addu’ar da ake kira “Du’a’u Sanamai Quraish”; Addu’ar gumakan Quraishawa 

biyu da ire-irenta waxanda suke cike da la’antar muqarraban manzon Allah 

Sallallahu Alaihi Wa’alihi Wasallam Abubakar da Umar duk sakamakon wancan 

tunanin ne da aka gina shi a kan waxancan ruvavvun ruwayoyi da suka ci karo 

da Alqur’ani. 

Akwai wani lokaci da na tsaya kurum na nazarci ayar Alqur’ani in da Allah 

Tabaraka Wa Ta’ala yake cewa:  

“Kuma da waxanda suka yi gabaci na farko daga muhajirai 

da ansarai da waxanda suka bi su da kyautatawa, Allah ya 

yarda da su, kuma sun yarda da shi, kuma ya yi ma su 

tanadin gidajen aljanna waxanda qoramu ke gudana a 

qarqashin su, suna madawwama a cikin su har abada, 

wannan shi ne rabo babba”. Suratut Taubah:100 

Sai na ga cewa fa wannan aya ta bayyana qarara yadda Allah Tabaraka Wa 

Ta’ala ya nuna amincewarsa ga magabatan musulmi da suka haxa da muhajirai 

da ansarai, cikin su kuwa har da irin su Abubakar da Umar da Usman da Xalhatu 

da Zubairu da Sa’adu xan Abu Waqqas da Abdullahi xan Mas’ud da Sa’adu xan 

Mu’azu da duk wanda ka ga damar ka qirga a cikin su waxanda a yanzu haka 

‘yan Shi’a suke xebe ma albarka. 

                                                           
4 Al-Kafi (8/245) da Ad-Darajat Ar-Rafi’a, shafi na 213. 
5 Ardabili ya ce, Abu Sasana sunansa shi ne Husaini xan Mundhir, kuma ana ce ma sa Abu 

Sinan. Sa’an nan ya kawo wannan riwayar daga Al-Kashhi. Duba: Jami’ Ar-Ruwat (2/387). 

A nan ne na tambayi kaina cewa, ya za ayi sahabban annabi su zalunci Ali 

Radhiyallahu Anhu su qwace ma sa haqqen shugabanci ga su kuwa su ne Allah 

ya shelanta ya yarda da su har ya yi ma su tanadin gidajen aljanna?! Idan dai har 

manzon Allah Sallallahu Alaihi Wa’alihi Wasallam ya cika yana mai amince mu 

su, kuma Alqur’ani ya sanar da yardar Allah maxaukakin sarki a gare su, to, ta 

yaya za su ja da baya su lalace; su faxa cikin fitina kai tsaye bayan cikawar 

maigidansu?! Ya kuma za ayi waxannan su canja littafin Allah, su yi ma 

hukunce-hukuncen addini gyaran fuska?! To, wai kam tun farko Allah ya san za 

su canja ne su ja da baya ko kuwa ya ya? Domin kuwa duk musulmi ya yarda 

cewa, Allah ya san jiya da yau da gobe, ba abin da yake voyuwa a gare shi. To, 

idan kuwa Allah ya sani mene ne matsayin ayoyin yabo da ya saukar a kan su? 

Idan har malaman Shi’a ba suna son su ce maxaukakin sarki ya cuci musulmi ba 

ne da ya saukar da ayoyin yarda a gare su kuma ya sanya surukuta a tsakanin su 

da manzonsa suka aurar da ‘ya’yansu gare shi suka kuma auri nasa ‘ya’yan 

alhalin ya san cewa munafukai ne, da zasu yi ridda. Idan ba haka malamn Shi’a 

nufi ba to, mene ne manufarsu? Me ya sa Allah maxaukakin sarki bai faxi 

gaskiyar lamarinsu ba in haka ne don a sani? Rashin samun gamsasshiyar amsa 

ga waxannan tambayoyi ya ja ni zuwa fahimtar cewa, Allah ya amince ma su 

amincewa ta har abada kuma ba zai bari su ja da baya ba tun da ya furta kalmar 

amincewa a gare su. Kuma ya sani – a cikin iliminsa na azaliyya – cewa, za su ci 

gaba da bin tafarkin da fiyayyen halitta ya xora su a kan sa ila yaumil qiyamati. 

In ba haka ba da babu yadda za ayi ya rubuta a mafi tsarkin littafinsa cewa ya 

yarda da su. Kamar yadda ya faxa a wata ayar: 

Haqiqa, Allah ya yarda da mummunai a lokacin da suke yi ma 

ka caffa a qarqashin bishiyar nan, sai Allah ya kalli abin da ke 

cikin zukatansu, sai ya saukar da natsuwa a gare su, ya saka ma 

su da buxi na kurkusa. Suratul Fathi:18 

“Waxanda kuwa Allah ya ba mu labarin ya kalli abin da ke cikin zukatansu, a 

sakamakon haka har ya saukar da natsuwa akan su, ba ya halalta wani ya sa 

shakku cikin lamarinsu.”6 

 

                                                           
6 Al-Fisal na Ibnu Hazm (4/225). 

2. Auren Wuccin Gadi (Mut’ah): 

 Shi dai wannan aure duk da yake mun tashi mun tarar ana yin sa, ana kuma halasta 

shi, kai har ma ana sanya shi cikin aikin lada, da xai zuciyata ba ta natsu da shi ba. Tun 

kafin na san dalilan haramcinsa sau da yawa nikan ce da mutum a cikin tattaunawa “kana 

son a yi da qanwarka”? Kafin ya ba ka amsa sai ka ga nan take ya fusata. Wato dai a 

aqidance mun yarda da shi amma a birnin zuciyarmu muna jin ba daxi! 

 Gaskiyar magana ita ce, an tava halasta wannan auren a wani xan quntataccen 

lokaci a zamanin manzon Allah Sallallahu Alaihi Wa’alihi Wasallam bisa kamawar uzuri 

da lalura, daga bisani kuma aka shelanta haramcin sa har zuwa ranar alqiyama. Wannan 

ya zo qarara a cikin ingantattun riwayoyi daga manzon Allah Sallallahu Alaihi Wa’alihi 

Wasallam. Abin ban mamaki ma shine yadda ruwayoyin Ahlulbaiti amincin Allah ya 

tabbata a gare su suka bayyana muni da haramcin wannan aure da zargin masu yin sa. 

Amma idan ka bijiro da su ka ce, me ya sa ba mu aiki da waxannan riwayoyin sai ka ga 

malami ya turo ma ka hajar mujiya. Ba zai ce ma ka uffan ba. Ga kaxan daga cikin irin 

waxannan riwayoyin: 

a) An karvo daga Abdullahi xan Sinan ya ce, na tambayi baban Abdullahi Alaihis 

Salam game da hukuncin auren Mut’ah, sai ya ce, “kada ka qazanta kanka da shi”. 

b) Ali xan Yaqxin ya tambayi Abul Hasan Alaihis Salam game da auren Mut’ah sai 

ya ce ma sa: “me ya haxa ka da shi? Allah ya raba ka da shi”. 

c) An karvo daga baban Abdullahi Alaihis Salam cewa, babu masu yin auren Mut’ah 

a wurinmu sai fajirai.7 

d) Ax-Xusi a cikin Al-Istibsar ya ruwaito daga Amru xan Khalid daga Zaid xan Ali 

daga iyayensa daga Ali xan Abu Xalib Radhiyallahu Anhu cewa, annabi 

Sallallahu Alaihi Wa’alihi Wasallam ya haramta cin naman jakan gida da kuma 

auren Mut’ah.8 

 Duk da ingancin wannan riwaya sharhin da Xusi ya yi ma ta kawai shi ne cewa, 

“Dole ne mu xauki wannan riwaya a matsayin cewa, an faxe ta ne bisa taqiyya (waskiya) 

domin ta dace da riwayar amawa (Ahlus-Sunna). To, ka ji fa! Ali xan Abu Xalib 

Radhiyallahu Anhu wai, ya yi ma manzon Allah Sallallahu Alaihi Wa’alihi Wasallam 

qarya da sunan taqiyya!! 

 

                                                           
7  An-Nawadir na Ahmad xan Isa Al-Qummi, shafi na 87. 
8 Al-Istibsar na Xusi (3142) 

3. Tufqa da Warwara a Cikin Addinin Shi’a: 

 A lokacin quruciya mun saba da raya dararen Ashura da kuka da marin fuska da 

yanka jiki muna tuna kisan sayyidi Husaini Alaihis Salam amma da xai rana ba mu tava 

tsayawa mu yi tunanin hujjar yin haka a addini ba. Shin wai Allah ne ya yi umurni da 

haka ko manzonsa? Ko kuwa dai lamarin son zuciya ne kawai? Malamanmu ba za su 

tava bari hankalinmu ya je can ba. Ina! Dubi irin fatawar da Tibrizi ya bayar da aka 

tambaye shi mene ne hujjar makokin Husaini Alaihis Salam da ake yi? Kuma ko imamai 

sun koyar da yin sa? Ga amsar da ya bayar: 

A da can Imaman Shi’a sun rayu a zamanin da ake yin taqiyya, babu 

‘yancin bayyana ra’ayi saboda tsoro. Saboda haka ba a hujja da 

lokacinsu don ba su samu dama ba, da sun rayu a irin zamaninmu da 

babu shakka za su yi waxannan makokai saboda alamomin addini ne 

kamar yadda muke yi, kamar kafa baqar tuta a qofofin gidaje da 

cibiyoyin addini don bayyana baqin ciki. Yin haka yana da kyau”.9 

 To, ka ga a nan ba wata hujja sai son zuciya. Ba umurnin Allah ba ne ba na manzo 

ba, ba kuma wani Imami da ya ce ayi haka. Amma kuma ana kiran haka wai, raya 

addinin Allah ko alamomin addininsa. 

 Idan ka yi duba da kyau za ka samu riwayoyin imamai da tsofaffin malaman Shi’a 

sun ci karo da wannan sabon addini da ‘yan Shi’a a duniya suke yi. Ga wasu ‘yan misalai 

kaxan: 

1. Ibnu Babawaihi Al-Qummi ya riwaito cewa, yana daga cikin kalaman annabi 

Sallallahu Alaihi Wa’alihi Wasallam da ba wanda ya riga shi faxar su cewa, 

“Kukan mutuwa na cikin al’amurran jahiliyya”.10 

2. Ax-Xabarsi ya riwaito daga Ali Alaihis Salam cewa, “abubuwa guda uku na cikin 

lamurran jahiliyya waxanda mutane ba za su daina su ba har ranar tashin qiyama: 

neman ruwan sama ta hanyar duba taurari da sukar asali da dangantakar mutane da 

kuma kukan mutuwa”.11 

3. Majlisi ya riwaito daga Ali Alaihis Salam cewa, lokacin da Allah ya karvi ran 

Ibrahim xan manzon Allah Sallallahu Alaihi Wa’alihi Wasallam, manzon Allah 

Sallallahu Alaihi Wa’alihi Wasallam ya umurce ni in yi ma sa wanka in sa ma sa 

likkafani da turare, sannan ya ce in xauko shi zuwa Baqi’a in da ya yi ma sa salla. 

                                                           
9 Sirax An-Najat, na Khu’I, mulhaq a juz’i na biyu, shafi na 562. 
10 Man La Yahdhuruhu Al-Faqih, na Qummi (4/376). 
11 Mustadrak Al-Wasa’il na Nuri Ax-Xabarsi (1/143-144). 

A lokacin da ya gan shi a kafe sai manzon Allah Sallallahu Alaihi Wa’alihi 

Wasallam ya fashe da kuka. Mutane kuwa duk sai suka yi ta kuka har muryoyinsu 

suka xaukaka mazansu da mata. A nan ne sai manzon Allah Sallallahu Alaihi 

Wa’alihi Wasallam ya hane su hani mai tsanani. Ya ce, idanu suna kuka, zuciya 

tana damuwa amma ba za mu furta kome ba sai wanda yake yardar da Allah 

maxaukakin sarki. Lalle, mun shiga damuwa da rashin ka, lalle muna cikin baqin 

ciki..”.12 

 Dubi yadda lamari ya canja daga zaman makoki na cikin ayyukan jahiliyya – 

kamar yadda manzon Allah Sallallahu Alaihi Wa’alihi Wasallam da sayyidi Ali 

Radhiyallahu Anhu suka faxa. A yanzu sai aka mayar da makoki cikin alamomin addini! 

Saboda hujjojin da suka hana makoki sun yi yawa kuma sun zama qarara Xusi da Ibn 

Hamza suka bayyana haramcinsa. Xusi ma cewa ya yi malaman zamaninsa duk sun haxu 

a kan haramcin sa.13 

 Haka kuma riwayoyi sun bayyana cewa, marin fuska da dukan qirji na cikin 

bidi’oin da Allah da manzo ba su yarda da su ba bale kuma imamai. 

 Imam Al-Baqir Alaihis Salam yana cewa, mafi tsananin raki shi ne hargowa da 

kiran wayyo Allah da marin fuska da dukan qirji da cire gashin kai. Kuma duk wanda ya 

yi irin wannan to, bai yi haquri ba, sannan ya kauce ma godaben shiriya”.14 

 Sai kuma riwayar da aka karvo daga sayyidi Husaini Alaihis Salam a lokacin da 

yake wasici ga ‘yar uwarsa Zainab yana cewa:  

Ya ke yar uwata! Ki ji tsoron Allah. Ki yi makoki irin wanda Allah ya 

yarda da shi. Ki sani duk halittun da ke bisa doron qasa za su mutu, na 

sama ma ba za a bar su ba. Ko wane mai rai sai ya xanxani mutuwa in 

ban da ubangiji kaxaitacce mahalicci, wanda ya qaga halittar bayi ya 

hukunta ma su mutuwa da tashi a bayan ta cikin ikonsa. Ki sani 

mahaifana da xan uwana – Al-Hasan – duk sun fi ni. Kuma duk 

wanda ya rasa wani abin qaunarsa ya tuna rashin da muka yi wa 

manzon Allah Sallallahu Alaihi Wa’alihi Wasallam.  

Sa’an nan ya qara ma ta da cewa: 

                                                           
12 Bihar Al-Anwar na Majlisi (82/100-101). 
13  Az-Zikra na Shahid A-Awwal, shafi na 72. 
14  Al-Kafi na Kulini (3/222-223) da Al-Wafi na Faid Al-Kashani (13/87) da Wasa’il As-Shi’ah 

na Amili (2/915). 

Ya ke yar uwata! Ina haxa ki da Allah, idan na mutu kada ki yaga tufa, 

kada ki mari fuska, kada ki yi ihu ko ki ce wayyo Allah.15 

 Wannan ne ya sa Muhammad xan Makki Al-Amuli wanda aka fi sani da As-

Shahid Al-Awwal ya cirato daga Xusi cewa, mari da yanka jiki da cirar gashi duk 

haramun ne saboda suna nuna qin yarda da qaddara da fushi da yin Allah. Haka ya kawo 

shi a cikin Al-Mabsux.16 

 Sanya baqaqen kaya shi ma laifi ne kamar yadda zancen sayyidi Ali Alaihis Salam 

yake nunawa in da ya ce: Kada ku sanya baqaqen tufa domin irin suturar Fir’auna ce.17 

 To, ka ji irin dalilan da suka ta da hankalina a kan abin da na tashi na tarar ana yi 

kuma aka koya mana a ranaikun makoki wanda a da muka xauka cewa ibada ce mai 

girman lada. Sai ga shi da muka yi karatu mun gano cewa wata bidi’ah ce da take hannun 

riga da tafarkin manzon Allah Sallallahu Alaihi Wa’alihi Wasallam da iyalan gidansa. 

 

Tsafi a Addinin Shi’ah 

 Akwai wani shahararren malami a yankinmu na Qudhaibiyya wanda ya yi fice 

wajen magance matsalolin marasa lafiya da warware matsalolin mutane ta hanyar karanta 

Alqur’ani da addu’oi. Mutane suna ganin sa a matsayin malamin kirki mai yawan 

karamomi. A lokacin da na koma tafarkin Sunna sai aka kai ma sa qara ta ana neman ya 

yi wani abu a kan haka. Da farko sai ya neme ni cikin lalama da rarrashi yana nuna min 

taren sa da mahaifina sannan ya kwance ma ni jakar ilimin da yake taqama da shi in da ya 

buxe Alqur’ani kai tsaye ya xan ja wasu ‘yan addu’oi sannan ya ba ni ya ce in karanta. 

Sai ga ayar da a cewar sa wai tana umurni na da in yi gaggawa in koma Shi’a. Ya ce, to 

ka gani Allah yana son ka da rahama da komawa kan tafarkin gaskiya. Don haka, wannan 

aya a yau za ta rinqa bin ka duk in da ka shiga. Abin mamakin da ya biyo baya shi ne, a 

rannan duk in da na shiga sai na ji ana karanta wannan aya. Tun ba mu rabu da shi ba aka 

buxa Radio sai ga ta ana karantawa. Da na je gida kuma ina buxa Talabijin haka. Da abin 

ya ba ni mamaki sai na xauko Alqur’ani na buxa, kwatsam sai idona suka faxa a kan ta. 

A gaskiya wannan siddabaru nasa ya so ya rikita ni matuqa har sai da na kasa bacci a 

wannan dare ina tunani. Daga bisani sai na ji ana yaxawa cewa, wannan boka ya ba da 

busharar zan koma addinin Shi’a sai na ce a raina “Kifi na ganin ka mai jar koma”! Da 

Allah ya tashi tona asirinsa sai ya bayyana ma ni jahilcinsa varo varo in da na yi ma sa 

                                                           
15  Al-Malhuf, na Ibn Xawus, shafi na 50 da kuma Muntaha Al-Amal na Xusi (1/481). 
16  Az-Zikra, shafi na 52. 
17 Man La Yahdhuruhu Al-Faqih (1/163) da Wasa’il As-Shi’ah (3/278). 

tambayoyi da suka rikitar da shi a gaban jama’a kuma ya kasa amsawa. Daga qarshe sai 

da ya nemi mararraba da ni bayan kuwa a da ya matsa ma ni lamba ba dare ba rana. Allah 

ya yi gaskiya da ya ce: Masihirci ba zai yi rabo ba a duk in da ya je. Suratu Xaha: 69 da 

kuma in da buwayayyen sarkin ya ce: Lalle makircin Shaixan ya kasance mai rauni. 

Suratun Nisa’:76. 

 Irin waxannan mutane sai su ba ka mamaki. Me ya makantar da su daga ayoyin 

Allah da hadisan manzon Allah qarara da suka hana sihiri, suka kafirta mai yin sa? Don 

me sai sun yi amfani da sihiri har wajen kira zuwa ga abin da suka xauka shi ne 

musulunci? Babu wata hujja da za a gamsar da wanda ya yi ridda daga addinin Shi’a sai 

ayi amfani da sihiri don jawo hankalinsa?! Ga fa riwayoyi nan birjik a littafanmu masu 

nuna haramci da hatsarin wannan abu. Annabi Sallallahu Alaihi Wa’alihi Wasallam ya 

ce, “Ku nisanci ababe bakwai masu halakarwa. Na farkon su Shirka, na biyu Sihiri”.18 

 Haka kuma an karvo daga Ja’afar As-Sadiq Alaihis Salam daga kakansa Ali 

Alaihis Salam cewa, duk wanda ya koyi sihiri kaxan ko mai yawa to, ya kafirta.19 

 Har wayau daga sayyidi Ali Alaihis Salam yana cewa, duk wanda ya je wajen mai 

duba ya tambaye shi kuma ya gaskata shi to, ya kafirta da abin da aka saukar zuwa ga 

annabi Muhammad Sallallahu Alaihi Wa’alihi Wasallam.20 

 

Ta’assubancin ‘Yan Shi’a 

 Ta’assubanci da ra’ayin riqau wasu halaye ne da ke sa mutum ya yi abin da bai 

dace ba. Ba zan tava mantawa da wasu ababe biyu masu nuna wannan ba. Na farkon ya 

faru ne a kaina. Xayan kuma a kan wani xan qaramin yaro da bai ko isa yin magana ba 

tukuna. 

 Bayan da labari ya yaxu cewa, na koma Ahalussunna watarana na haxu da wata 

tsohuwa daga cikin jama’armu da ake kiran ta Mamar Ibrahim. Na yi ma ta gaisuwar 

girmamawa kamar yadda aka saba har ma na karvi kayan da take xauke da su don in 

taimaka ma ta. Bayan mun yi gaisuwar arziki sai ta tambaye ni, daga ina na fito? Na nuna 

ma ta masallaci cewa, daga wurin salla na fito. Kawai sai na ga ta fusata, ta tofa yawu a 

fuskata tana la’anta ta tana yi ma ni baqar addu’a, wai daman ta ji labarin na karkace na 

koma Sunna amma da farko ba ta yarda cewa gaskiya ne ba! 

                                                           
18  Wasa’il As-Shi’ah (15/330) da Bihar Al-Anwar (78/113). 
19  Wasa’il As-Shi’ah (17/148) da Bihar Al-Anwar (67/210). 
20 Mustadrak Al-Wasa’il (13/100). 

 Labari na biyu kuwa wani xan qaramin yaro ne mai suna Umar da kakarsa ta je da 

shi wajen makoki, ya je yana wasa sai ya yi tuntuve ya faxi. A garin rarrashinsa da ba shi 

haquri wata mata ta zo tana shafa kansa tana ce ma sa “sannu. Ya sunanka?” shi kuma 

yana faxin “Umal” don bai iya faxin sunan ba. Da ta yawaita tambayar sa kuma ba ta 

gane amsar da yake faxi ba sai kakarsa ta ce “ya gaya ma ki sunansa Umar”! Ai kuwa jin 

haka kawai sai matar nan ta wuntsilar da shi tana la’antar sa tana cewa, tafi can! Allah ya 

la’ane ka, ya la’ani Umar da wanda ya sa maka suna Umar da duk wanda ma ya kira 

xansa da suna Umar. Kakar yaron sai ta zura ido tana ta kallon ikon Allah.21 

 

Babban Ginshiqin Shi’a ya Gantale 

 Duk wanda yake nazari a cikin addinin Shi’a da sauqi zai fahimta cewa, aqidar 

Imama wadda a kan ta suke gina so da qin mutane, kuma a kan ta suke amincewa da 

musuluncin mutum ko su kafirta shi. Wannan aqida ba ayi naqudar ta ba sai bayan 

rasuwar wanda suke ce ma Imami na sha xaya Al-Hasan Al-Askari. A wannan lokacin ne 

suka rabu gida-gida, aka samu ‘yan sha biyu da ‘yan Isma’iliyya da sauran su. Kafin 

haka, duk ‘yan Shi’a abin da ya dame su shi ne tawaye a kan sarakunan Banu Umayya da 

na Banul Abbas. Babu wanda ya san cewa akwai imamai goma sha biyu a lokacin. 

Wannan ya sa duk wanda ya yi fito-na-fito da masu sarauta a wancan lokaci ‘yan Shi’a 

suke goyon bayan sa. Kamar yadda suka goyu bayan Zaid xan Ali haka suka goyu bayan 

Zun-Nafs Az-Zakiyya. 

 Bari mu xan tava magana a kan abin da ya faru bayan kisan sayyidi Husaini. Shi 

dai Ali xan Husaini Zainul Abidin – wanda suke ce ma imami na huxu - gaba xaya 

qaurace ma harkokin mulki da siyasa ya yi, ya himmatu wajen ibada. A kan haka aka san 

shi da tsentseni da yawan salla. Har ma shehunan malamai irin su Al-Mufid da Arbili 

suka riwaito cewa yana salla raka’a dubu a kowace rana.22 Kuma duk ruwayoyinsa idan 

ka bibiye su ba su wuce wa’azi da addu’oi da hikimomi na rayuwa. Maganarsa a 

hukunce-hukuncen shari’a qalilan ce qwarai. Wannan karon batta da ke tsakanin 

matsayin da ya xauka da wanda ‘yan Shi’a suke son su xora shi a kai ya kai su ga qaga 

labarai na yabo da bajintarwa da karamomi duk dai don a tabbatar da shi a matsayin 
                                                           
21  Wannan mata ba ta sani ba a nan ta la’anci iyalan gidan annabi ba ko guda xaya ba. Domin 

kuwa kamar yadda Xabarsi ya kawo a cikin I’lam Al-Wara (1/213) sayyidi Al-Hasan ya sa ma 

xansa suna Umar. Haka shi ma sayyidi Zainul Abidin Ali xan Husain ya sa ma xansa suna Umar 

kamar yadda Abbas Al-Qummi ya kawo a cikin Muntaha Al-Amal (2/59). Haka shi ma sayyidi 

Musa Al-Kazim ya raxa ma xansa suna Umar kamar yadda Arbili ya kawo a cikin Kashf Al-
Gumma Fi Ma’rifat Al-A’imma (3/31). To, ina amfanin jahilci idan ya haxu da taurin kan tsiya! 
22 Al-Irshad shafi na 256 da Kashful Gumma (2/293). 



15 
 

Imam.23 Amma a lokacinsa ba wata rawa da ya taka a fagen shugabanci. Kawai dai shi 

mai ilimi ne da matsayi a wurin jama’a kamar ire-irensa amma ba jagora ko shugaba ba. 

 Xansa Zaidu xan Ali – wanda Zaidiyya ke riqo a matsayin Imami na biyar – ya yi 

mamaki matuqa a lokacin da ya zo Kufa ya ji ana cewa mahaifinsa imami ne, aqidar da 

wani da ake ce ma Mu’min Ax-Xaq (ko kuma Shaixan Ax-Xaq) ya yaxa a garin. A 

zantawar da suka yi da shi ya tambaye shi cewa, ya aka yi duk zamana da mahifina bai 

tava faxa min haka ba alhalin tare da shi nake cin abinci har yakan xauko loma ya ajiye 

min a gabana?. Yakan kuma xauko loma mai zafi ya huce ta sannan ya ba ni! Ya aka yi 

yake ji min tausayin zafin tuwo amma bai ji ma ni tausayin wutar lahira ba har ya 

karantar da kai wannan ni ya voye min shi?! Amsar da Shaixan Ax-Xaq ya ba shi ita ce: 

“Allah ya sanya ni in zamo fansarka. Bai gaya maka ba ne don yana tausayin wuta a gare 

ka. Saboda idan ya gaya ma ka ba ka yi imani ba za ka shiga wuta. Ni kuma ya gaya min 

don bai damu ba, in na gaskata in tsira in ba haka ba in shiga wuta ba ruwansa. Kamar 

yadda annabi Ya’qub ya voye mafarkin xansa Yusuf bai faxa ma sauran ‘ya’yan ba!”.24 

 To, ka ji fa! Wai xan Imam ma bai sani ba har baban nasa ya rasu suna can 

Madina, sannan a qasar Iraqi ya tsinci labarin daga wurin wani Shaixan Ax-Xaq. 

 Wannan wani vangare ne na tarihin Shi’a da bai kamata ayi fatali da shi ba. Akwai 

wasu abubuwa da ke warware aqidar tun daga tushenta. Za mu xan faxi wasu daga cikin 

su.  

 Akwai wasu hadissai da ke nuna cewa, ana iya samun imami amma duk ‘yan Shi’a 

ba su san shi ba. Kuma har a shata ma su mafita idan haka ta faru. Wanda kuwa duk ya 

san yadda aqidar imamanci take a wurin su ya san hakan ba za ta yiwu ba. Domin kuwa 

wajibi ne ga ko wane xan Shi’a ya san imamai goma sha biyu da sunayensu da asalinsu. 

 Kulini ya riwaito cewa, wani mutum ya tambayi Baban Abdullahi Alaihis Salam: 

Idan na wayi gari na maraita ban ga imamin da zan yi koyi da shi ba ya zan yi? Sai ya ce, 

ka so duk wanda ka ga dama, ka qi duk wanda ka ga dama har Allah ya bayyanar da 

shi.25 

                                                           
23  Wannan kusan sunna ce ga masu biyar xariqu da aqidoji su yi ta qago labarai da almara don 

su nuna girman wanda suke biya. Kamar yadda mabiyan Isma’il xan Ja’afar As-Sadiq suka rinqa 

yi don su nuna yana cikin imamai. Haka ma ‘mabiyan xariqar Rifa’iyya da Tijjaniyya da 

sauransu suke yi. 
24  Al-Kafi na Kulini (1/174). 
25  Al-Kafi na Kulini (1/342). 

 Saduq shi kuma riwaya ya yi daga Imam As-Sadiq Alaihis Salam yana cewa: Ya 

ya za ku yi idan kuka xauki wani lokaci ba ku san imaminku ba? Sai aka ce ma sa, to ya 

ya za mu yi? Sai ya ce, ku riqa na farkon har na biyun ya bayyana.26  

 Haka kuma Kulini da Saduq da Mufid duk sun riwaito daga Isa xan Abdullahi Al-

Alawi Al-Umari ya tambayi baban Abdullahi; Ja’afar xan Muhammad As-Sadiq Alaihis 

Salam, ya ce ma sa: “Allah ya sanya ni fansar ka. Idan Allah ya sa aka wayi gari wata 

rana ban gan ka ba da wa zan yi koyi? Sai ya nuna Musa (Al-Kazim). Sai na ce, to, in ya 

wuce fa? Sai ya ce, ka yi koyi da ‘ya’yansa. Sai na ce, to idan suka mutu suka bar xan 

uwansu babba da xansu qarami da wan ne zan yi koyi? Sai ya ce, da xan zaka yi koyi. 

Kuma haka zaka riqa yi har abada. Sai na ce, to idan ban san shi ba kuma ban san in da 

shi ke ba ya zan yi? Sai ya ce, ka ce: “Ya Allah! Ina jivintar duk wanda ya rage daga 

cikin hujjojinka cikin ‘ya’yan imamin da ya gabata”. Idan ka yi haka ya ishe ka. 

 Akwai kuma wasu riwayoyi masu yawa daga Zuraratu xan A’ayan da Ya’qubu 

xan Shu’aib da Abdul A’ala duk sun tambayi Imam As-Sadiq cewa, idan wani abu ya 

faru ga imami ya mutane za su yi? Sai ya ce, su yi kamar yadda Allah ya ce: “Ina ma da 

wata qungiya daga cikin kowannen su ta fita don ta karanci addini..”  zuwa qarshen ayar. 

Sai na ce, to mene ne halinsu? Sai ya ce, suna da uzuri. Sai na ce, Allah ya sanya ni 

fansar ka. Masu jira ya za su yi kafin masu yin karatu su dawo? Sai ya ce, Allah ya jiqan 

ka, kai ba ka san cewa a tsakanin annabi Isa da annabi Muhammad akwai shekaru xari 

biyu da hamsin ba?27 Ai wasu sun mutu a kan addinin annabi Isa suna jiran annabi 

Muhammad, don haka Allah ya ba su lada ninki biyu. Na ce, to idan mun tafi sai wasu 

suka mutu a hanya fa? Sai ya karanta min ayar: “Wanda duk ya fita daga gidansa yana 

mai hijira zuwa ga Allah da manzonsa sannan mutuwa ta riske shi to, ladarsa ta tabbata a 

wurin Allah”. Na ce, to idan mun isa a garin mun tarar Imam ya kulle gidansa ya shige ya 

zamu yi? Ya ce, wannan lamari fa ba ya kasancewa sai da lamari bayyananne. Shi ne 

wanda idan ka shiga a gari ka ce ina wanda wane ya yi ma wasici? Za a ce ma ka ga shi 

nan.28 

 Riwayoyi da yawa kuma sun nuna yiwuwar a samu imamin da shi ma bai san 

kansa ba. Ko kuma bai san imamin da zai gaje shi ba sai kusan mutuwarsa. A bayan ko 

wane imami sai ‘yan Shi’a sun rikice a game da wanda zai gaje shi. Sukan zo wurin 

                                                           
26 Ikmaluddin na Saduq,shafi na 348 da 350-351. 
27  Tazarar da ke tsakanin annabi Isa Alaihis Salam da annabinmu Sallallahu Alaihi Wasallam ta 

kai ninkin abin ba ya faxa har ta wuce. Wannan ma na cikin dalilan da suka nuna riwayoyin duk 

zuqi ta-mallau ne daga gungun jahilai. Daga mai fassara 
28 Tafsir Al-Ayyashi (2/117-118) da Al-Imama wa At-Tabsira Min Al-Haira shafi na 226 da 

kuma Ikmal Ad-din, shafi na 75. 

wanda suka ce shi ne imam suna magiya ya faxa ma su wanda zai gaje shi kuma duk da 

haka sai sun shiga ruxani da rikici a bayan mutuwarsa. 

 Akwai babi a cikin littafin Basa’ir Ad-Darajat na Abu Ja’afar As-Saffar - daga 

cikin almajiran Imam Al-Askari – wanda aka sa ma sa suna kamar haka: Babi Mai 

Bayyana Cewa, Imamai Sun San Wanda za su yi ma Wasici Gabanin Mutuwarsu Daga 

Cikin Abin da Allah ya Sanar da su.29 A cikin wannan babi malamin ya kawo riwayoyi 

masu tarin yawa, cikin su har da wacce ya karvo daga Abdurrahman Al-Khazzaz daga 

baban Abdullahi Alaihis Salam cewa, Isma’il xan Ibrahim yana da wani xa qarami da 

yake matuqar qauna, kuma ya yi fatar ya yi ma sa wasicci da imama, sai Allah bai yarje 

ma sa ba. Allah ya ce ma sa wane dai ne. A lokacin da mutuwa ta zo ma sa, wasiyyinsa 

ya zo sai ya ce ma sa, idan mutuwata ta zo ga yadda za ka yi. Daga nan ne duk wani 

imami da zai cika sai Allah ya sanar da shi wanda zai gaje shi. A cikin wannan littafin da 

muka faxa har wayau, akwai babi mai taken: Babi Mai Bayyana Cewa, Imami ya San 

Wanda Zai Gaje Shi Kafin Mutuwarsa. 

 Wannan rashin tabbas da yake tattare da aqidar imama a wurin ‘yan Shi’a wanda 

ya kai ga ko imami bai san mai gadon sa ba sai ya zo mutuwa ya daxa shigar da ruxani a 

tsakanin ‘yan Shi’a da sanya su hauragiya a tsakanin mutanen da suke tuhumar 

imamancin ya faxa a kan su. Misali, har a lokacin da Zuraratu xan A’yan ya cika bai san 

wane ne imami a bayan Sadiq ba, alhalin ya yi zamani da zamantakewa da Sadiq da 

babansa Baqir dukan su. 

 Zuraratu ya aiki xansa Ubaidullahi daga Kufa ya je Madina don ya shaqo ma sa 

labarin wane ne imami na gaba? Amma sai mutuwa ta riske shi kafin xan nasa ya dawo. 

Don haka, ya xauko Alqur’ani ya xora a qirjinsa yana cewa, “Ya Allah! Ka sheda cewa, 

ina biyayya ga duk wanda Alqur’anin nan ya tabbatar da imamancinsa.30 

 Ka ga kenan da ya san cewa, Musa Al-Kazim shi ne imami na gaba a wancan 

lokaci da bai buqaci sai ya aiki yaronsa ba don ya nemo ma sa bayani. Da kuma bai shiga 

ruxani da kokwanto a kan matsalar ba. 

 Akwai labarin daya zo ta wurin Saffar da Kulini da Mufid da Kasshi wanda ya 

nuna cewa, wasu muqarrabai daga cikin almajiran imamai irin su Hisham xan Salim Al-

Jawaliqi da Muhammad xan Nu’uman Al-Ahwal duk sun tafi da farko a kan cewa, 

Abdullahi Al-Afxah shi ne imamin da zai gaji babansa Ja’afar As-Sadiq. Sun dogara ne 

kuwa ga riwayar da ta zo a kan cewa, babba shi ne magaji matuqar ba ya xauke da wata 

                                                           
29  Basa’ir Ad-Darajat na Abu Ja’afar As-Saffar, shafi na 435. 
30  Ikmal Ad-din, shafi na 75-76. 

cuta. Daga baya sun canja ra’ayi, amma Ammar As-Sabaxi – xaya daga cikin almajiran 

imaman biyu; Baqir da Sadiq – shi bai yarda da wani imami ba a bayan su sai Afxah 

xin.31 

 Hisham xan Salim yana cewa, na shiga wajen Abdullahi Al-Afxah tare da wasu 

‘yan Shi’a sai suka yi ma sa wasu tambayoyi na Fiqihu bai ba su amsa daidai ba, sai suka 

yi shakku game da imamarsa, suka fito a cikin ruxani. Sai muka shigo wani lungu muna 

ta kuka ba mu san abin da zamu yi ba, ba mu kuma san wurin wa za mu je ba! Sai a cikin 

zukatanmu muna cewa, ko mu je wajen Murji’a? Ko Mu’utazila? Ko dai Zaidiyyah? Ko 

mu koma wajen Khawarij? Muna haka sai ga wani dattijo ba mu san shi ba yana kira na. 

Ko da na je sai na ga Musa baban Hasan. Kai tsaye sai ya ce min, kada ku je wurin 

Murji’a ko Mu’utazila ko Zaidiyyah ko Khawarij. Ku zo wurina! Ku zo wurina!! Sai na 

ce, Allah ya sa ni a fansar ka. Mahaifinka ya cika ne? Sai ya ce, eh. Na ce, wa za a bi a 

bayan sa? Ya ce, idan Allah ya so zai shiryar da kai zuwa gare shi. Sai na ce, Allah ya sa 

ni a fansar ka, ko kai xin ne? Sai ya ce, ba zan ce haka ba. A raina sai na ce, ga alama ban 

yi tambaya daidai ba ne. sai na ce ma sa, Allah ya sa ni a fansar ka, ko akwai wani imami 

a kanka? Sai ya ce, a’a. A nan ne wani irin kwarjininsa da girmansa suka shiga 

zuciyata.32 

 Idan ka dubi wannan riwayar da kyau za ka fahimci cewa, da farko ‘yan Shi’a 

suna a kan imamancin Abdullahi Al-Afxah ne, kuma ba su da wata masaniya a kan cewa, 

Musa Al-Kazim zai gaji mahaifinsa. Shi kuma Kazim bai ma iya fitowa fili ya nuna ma 

jama’a shi ne magajin mahaifinsa a Imama. Kasancewar Afxah ya rasu kwana saba’in 

bayan cikawar mahaifinsa ya daxa sanya su a cikin ruxani tun da shi bai bar wani xa da 

za a laqaba ma imamar ba. A nan sai suka rabu gida biyu; waxansu suka goge sunansa 

kwata kwata daga jerin imamai, wasu kuma suka ba da ga Musa Al-Kazim. Waxannan su 

ake kira Musawa. Wasu kuma daga cikin su sai suka lisafta shi a matsayin imami na 

bakwai sannan Kazim yana a bayansa. Daga cikin masu wannan ra’ayi akwai Abdullahi 

xan Bukair da Ammar xan Musa As-Sabaxi kuma suna daga cikin manyan almajirai 

mabiyan Sadiq Alaihis Salam. 

 Wannan ximuwa da gigita da ‘yan Shi’a suka shiga ba su tsaya ga wannan mataki 

kawai ba. Wata ximuwa ta sake riskar su a shekara ta 183H lokacin da Musa Al-Kazim 

ya cika a kurkuku a zamanin halifancin Haruna Rashid a birnin Bagadaza ba tare da an 

fayyace kome game da wafatinsa ba. A nan ne wasu suka tafi a kan cewa, yana nan da 
                                                           
31  Al-Kafi (1/351) da Al-Irshad shafi na 291 da Basa’ir Ad-Darajat shafi na 250-251 da Rijal Al-
Kasshi a wajen da ya yi tarihin Hisham xan Salim. 
32 Al-Kafi (1/351-352) da Al-Irshad shafi na 291 da Basa’ir Ad-Darajat shafi na 250-251 da 
Muntaha Al-Amal (2/258) Rijal Al-Kasshi a wajen da ya yi tarihin Hisham xan Salim. 

ran sa amma ya shiga wata fakuwa ne a wani wurin da ba a sani ba. Wannan kuwa shi ne 

ra’ayin mafi yawan ‘yan Shi’a Musawa. Wafatin Musa Al-Kazim babu shakka ya bar 

baya da qura domin har iyalansa da mafi yawan ‘ya’yansa da muqarrabai cikin 

almajiransa duk sun shiga ruxani game da wannan batu. Daga cikin waxanda wannan 

ruxani ya shafa cikin muqarrabansa akwai malaman ijma’i a wurin Shi’a da amintattun 

masu karvo riwaya, irin su: Aliyu xan Abu Hamza da Ali xan Khaxxabi da Galib xan 

Usman da Muhammad xan Ishaq xan Ammar da Ishaq xan Jarir da Musa xan Bakar da 

Wuhaibu xan Hafsu da Yahya xan Husaini jikan Zain Al-Abidin da Abu Basir Yahya 

xan Al-Qasim Al-Hazza’ da Abdurrahman xan Al-Hajjaj da Rifa’atu xan Musa da Yunus 

xan Ya’qub da Jamil xan Darraj da Hammad xan Isa da Ahmad xan Muhammad xan 

Abu Nasr da ‘yan gidan Mahran da wasu amintattun malamansu da dama.33 

 Mu gangara zuwa imami na takwas; Ali Ar-Ridha za mu ga da yawa daga cikin 

Musawa sun qi amincewa da imamarsa saboda samun riwayoyi masu yawa da aka yi 

masu tabbatar da cewa Musa Al-Kazim ne zai zama Mahadi; ma’ana babu wani imami a 

bayansa kenan. Xusi a cikin Kitab Al-Gaiba ya kawo wannan batu ya tattauna a kan sa.34 

 Akwai wani rikici kuma a game da yadda Ali Ar-Ridha ya san da mutuwar 

mahaifinsa da kuma yaushe ne ya san da mutuwar tasa? Kuma yaushe aka faxa ma sa shi 

ne imami a bayan sa? Ko akwai tazara mai yawa a tsakanin wafatin mahaifinsa da ayyana 

shi a matsayin magajinsa? Duk wannan an sha xauki ba daxi a kan su.35  

 Daga cikin abin da ya qara shigar ma su da ruxani har da hadisin da aka sani a 

wajen su cewa, duk wani imami babu wanda zai yi ma sa wanka sai imami. Shi kuma 

Kazim ya rasu a Bagadaza alhalin Ridha yana a Madina. To, ya kenan?!36 

 Ba kawai almajirai daga cikin ‘yan Shi’a suka samu kokwanto a kan imamar Ali 

Ar-Ridha bayan mutuwar babansa ba. A’a har da sauran ‘ya’yan Kazim da matarsa 

Ummu Ahmad kamar yadda tarihi ya tabbatar.37 Akwai kuma riwayar da ta tabbatar 

cewa, ‘yan Shi’ar Madina sun taru a qofar gidan Ummu Ahmad suka yi wa xanta Ahmad 

mubaya’a bayan sun samu labarin mutuwar mahaifinsa Al-Kazim.38 

                                                           
33 Al-Gaiba na Xusi, shafi na 47 da Al-Kafi (1/34) da Uyun Akhbar Ar-Ridha shafi na 39. 
34 Al-Gaiba na Xusi, shafi na 29-40. 
35 Al-Kafi (1/381). 
36 Al-Kafi (1/385). 
37 Al-Kafi (1/381-382). 
38 Hayat Al-Imam Musa bn Ja’far na Baqir Sharif Al-Qurashi, shafi na 410-411. Ya cirato daga 

littafin At-Tuhfa na sayyid Ja’afar Al Bahr Al-Ulum (2/87). 

 A daidai lokacin da ‘yan Shi’a suke ta famar tabbatar da imamancin Ridha a 

matsayin imami na takwas, kwatsam! Sai suka ji Allah ya karve shi a yayin da yake a 

garin Khurasana a shekarar 203H ga shi kuma xansa Muhammad Al-Jawad bai wuce 

shekaru bakwai ba a lokacin. To, wane irin mai hankali ne zai yarda cewa, Allah zai naxa 

ma mutane yaro xan shekaru bakwai a matsayin wanda zai jagorance su ga sha’anin 

addininsu? Wannan yaron dai a musulunce ko dukiyarsa ba a yarda a hannunta ma sa ba. 

Ga shi kuma bai samu damar amfanuwa da karatun kome wajen mahaifinsa ba tun da 

yake ya bar shi a Madina a lokacin yana xan shekara huxu.39 Wannan shi ya janyo 

rabuwar ‘yan Shi’a zuwa gidaje da dama: 

1. Qungiya ta farko ita ce, wadda ta koma a kan Kazim ta ce imama ta qare a kan sa, 

ta janye mubaya’ar da can farko ta yi ma Ridha, sannan kuma ta yi watsi da 

imamar xansa Al-Jawad. 

2. Qungiya ta biyu kuma ta ce, ta yi amanna da xan uwan Ridha; Ahmad xan Musa 

wanda yake da ra’ayin Zaidiyya (masu amincewa da halifofi uku kafin Ali) kuma 

ya tava shiga cikin wani yunqurin tawaye da Abus Saraya ya yi a Kufa wanda bai 

ci nasara ba. Sun ce Ar-Ridha ya aminta da shi matuqa. Ga shi kuma da ilimi da 

tsoron Allah da tsentseni kamar yadda Al-Mufid ya faxa a cikin littafinsa Al-

Irshad.40 Suka ce kuma lalle Ar-Ridha ya riga ya yi ma sa wasicci kafin cikawar 

sa.41 

3. Qungiya ta uku sai ta tare wajen Muhammad xan Qasim xan Umar xan Ali Zainul 

Abidin wanda a wancan lokacin yake a garin Kufa. Muhammad dai an san shi da 

ilimi da tsentseni da ibada. Daga bisani ya jagoranci wani tawaye da bai ci nasara 

ba a kan halifa Mu’utasim a garin Xaliqan, a shekarar 218H.42 

4. Qungiya ta huxu ita ce wadda ta ba da gaskiya ga Al-Jawad a matsayin imami na 

tara. Amma kuma sai suka fuskanci wata damuwa mai girma. Domin kuwa Al-

Jawad ya mutu yana matashi bai cika shekaru ashirin da biyar ba. Ya kuma bar 

‘ya’yansa Musa da Ali Al-Hadi waxanda babu wanda ya kai shekaru bakwai a 

cikin su. Saboda qarancin yaran nasa ma Al-Jawad ya yi wasici da dukiyarsa 

wadda ta haxa da wasu kadarori da bayi da kuxaxe ya wakilta Abdullahi xan 

Miswar ya kula da su har zuwa lokacin da Ali Al-Hadi zai balaga. Wanda ya sa 

                                                           
39 Al-Maqalat Wa Al-Firaq na Al-Ash’ari Al-Qummi, shafi na 96-98 da Firaq As-Shi’a na 

Nubakhti, shafi na 88. 
40  Firaq As-Shi’a na Nubakhti, shafi na 88 da Al-Maqalat, shafi na 97. 
41  Al-Fusul Al-Mukhtara, shafi na 256. 
42  Maqatil Ax-Xalibiyyin shafi na 579 da Tarikh Ax-Xabari (7/223). 

hannu a matsayin shedu ga wannan wasici shi ne Ahmad xan Abu Khalid maulan 

Abu Ja’afar.43  

 ‘Yan Shi’a sun shiga ruxani a kan cewa, ya za ayi yaron da ko dukiyar da ya gada 

bai isa ya kula da ita ba ace shi ne jagoran musulmin duniya mai lurar da su addini?! 

Daman can an yi irin wannan ruxani a lokacin cikawar Ridha, a lokacin Jawad yana xan 

yaro qarami. Wata matsala kuma da ta dame su a wannan lokaci ita ce, cikin waxannan 

yaran Ali da Musa wane ne imam? Kulini da Mufid sun kwance zare da abawa a kan 

wannan batu. Sun riwaito cewa, har manyan shehunan Shi’a ba su da cikakkiyar 

masaniyar wane ne ya zama imam a wannan lokaci. Shehunan kuma sun garzaya wajen 

Muhammad xan Faraj don tattauna wannan batu in da, kwatsam wani mutum ya bayyana 

ya sanar da su cewa, a asirce Jawad ya yi ma xansa Hadi wasicci ba a sani ba.44 

 Wannan kiki-kaka da ya faru a kan imamanci a wannan lokaci ya daxa tsaga sahun 

Shi’a zuwa wasu sababbin qungiyoyi: wani vangare suka goyu bayan Hadi a matsayin 

imami na goma, wasu kuma suka yi amanna da imamar xan uwansa Musa Al-

Mubarqa’.45 Abin da duk ya fi ban mamaki shi ne yadda Al-Hadi ya ayyana xansa 

Muhammad – a cewar su – a matsayin wanda zai gaje shi, amma kuma kwatsam sai ga 

Muhammad ya mutu tun Hadi yana da ransa da lafiyarsa. A nan ne ya yi gaggawa ya 

sake naxa wani xan nasa; shi ne Alhasan Al-Askari, har yake ce ma sa, “Ka farar da 

godiya ta musamman ga Allah saboda ya farar da wani al’amari a gare ka”.46 

 Kulini da Mufid da kuma Xusi duk sun riwaito daga baban Hashim Dawud xan 

Al-Qasim Al-Ja’fari ya ce, na kasance a wurin baban Hasan Al-Askari a lokacin cikawar 

xansa Abu Ja’afar bayan a da har ya yi nassi a kan sa, ya faxi cewa shi zai gaje shi, sai na 

fara waswasi a zuci ina cewa: “Haka fa aka yi a can baya game da baban Ibrahim da 

Isma’il”. Sai kawai baban Hasan ya fuskanto ni ya ce, eh, baban Hashim. Allah ya canja 

ra’ayi a kan Isma’il bayan baban Abdullahi ya shelanta imamarsa kuma ya ayyana shi. 

Haka yake kamar yadda rayuwarka ta riya ma ka kuma mavarnata suka musanta. Ya ci 

gaba da cewa, Abu Muhammad; xana shi ne magajina a bayana. Yana da duk abin da 

kuke buqata, kuma ya cancanci zama imami. Alhamdu lillah.47 

                                                           
43  Al-Kafi (1/325). 
44  Al-Kafi (1/324) da Al-Irshad, shafi na 328. 
45 Firaq As-Shi’a na Nubakhti, shafi na 91. 
46 Al-Kafi (1/326-327) da BAsa’ir Ad-Darajat na Saffar, shafi na 473 da Al-Irshad na Mufid, 
shafi na 337 da kuma Al-Gaiba na Xusi, shafi na 122. 
47 Al-Kafi (1/328) da Al-Gaiba, shafi na 55 da na 130 da Al-Irshad, shafi na 337  da Bihar Al-
Anwar na Majlisi (50/241). 

 Wannan shi ne tamkar abin da ya faru ga ‘yan Shi’a Isma’iliyya da suka musanta 

mutuwar Isma’il xan Ja’afar saboda a cewar su Ja’afar As-Sadiq; mahaifinsa ya ayyana 

shi. Haka su ma wane vangare na Shi’a magoya bayan Al-Hadi suka musanta rasuwar 

xansa Muhammad, suka nace a kan cewa, yana nan a raye, kawai dai ya faku ne na wani 

xan lokaci. Duk qoqarin da mahaifinsa ya yi na bayyana cewa, xansa ya riga mu gidan 

gaskiya sai su ce ya yi haka ne kawai a kan taqiyya da voye gaskiya. 

 Ruxuwa ta qarshe da ta cim ma ‘yan Shi’a a kan wannan lamari ta faru ne a 

lokacin da Al-Hasan Al-Askari ya cika a garin Samurra a shekarar 260H. Domin kuwa 

bai bar xa da za a ce ya gaje shi ba sam. A nan ne Shi’a ta kasu zuwa gida goma sha biyu 

kamar yadda Qummi ya faxa a cikin Al-Maqalat Wa Al-Firaq da Nubakhti a cikin Firaq 

As-Shia da Nu’umani a cikin Al-Gaiba da Saduq a cikin Ikmal Ad-din da Mufid a cikin 

Al-Irshad da kuma Xusi a cikin Al-Gaiba da dai sauran su. 

 

Mahdin Shi’a: “Malam Na-voye” 

 Bayyanar Mahadi a qarshen zamani da kasancewar sa a cikin iyalan gidan annabi 

Sallallahu Alaihi Wa’alihi Wasallam, kuma daga zuriyyar Nana Fatima wani al’amari ne 

da kowa ya yarda da shi sawa’un Ahlussunna ko ‘yan Shi’a. Ba wani kokwanto a cikin 

wannan.  

 Kamar ko wane xan Shi’a na tashi da ra’ayin Imamul Mahadi da rataya zuciyata 

zuwa gare shi. Muna yi ma sa sunaye da dama. Kamar Sahibuz Zaman da Hujjatullah da 

Al-Qa’im da Abu Salih da Sahibul Amri da Sahibul Asri da dai sauransu. Amma ban tava 

zaton cewa wannan Mahadi da na ba da gaskiya da shi yana iya kasancewa kawai labarin 

qanzon kurege ba. Son da nake ma sa da rataya fatana a kan sa ba za su bari in yi wannan 

tunanin ba. Amma a lokacin da maxaukakin sarki ya so ni da shiriya ya ganar da ni haka 

bayan zurfin bincike kuma tsarkakakke daga son zuciya. 

 

Gaskiyar Lamarin Mahadi 

 Abu na farko da ya ja hankalina game da wannan Mahadi da Shi’awa ke azzama 

lamarinsa shi ne laqabin da shehin malami Nuri Ax-Xabarsi ya ba shi a cikin littafinsa 

An-Najm As-Saqib Fi Ahwal Al-Imam Al-Hujja Al-Ga’ib (Ajjalallahu Farajah). Nuri 

Ax-Xabarsi dai ba vatacce ne ba ga wanda yake da masaniya a kan malaman Shi’a. Ya 

ishe ka kawai ka san cewa manyan shehunai irin su Abbas Al-Qummi da Aga Bazrak 

Tahrani da Sheikh Muhammad Husain Al Kashif Al-Gixa da Sayyid Abdul Husain 

Sharaf Al-Musawi – mai littafin Al-Muraja’at, duk waxannan suna cikin almajiransa. 

Wannan malami dai ya kira Sahibuz Zamani ne da laqabin Khisru Majus ma’ana: 

Garkuwan Majusawa. Shi ne laqabi na arba’in da bakwai daga cikin laqubbansa.48 

 Wannan laqabi ya tayar min da hankali matuqa. Me ya haxa Mahadinmu da zama 

garkuwan majusawa; masu bautar wuta? 

 Imanin da aka koya mana kuma muka gaskata shi ne, Mahadi zai fito ne ya xauki 

fansa a kan waxanda suka ci zalun iyalan annabi Sallallahu Alaihi Wa’alihi Wasallam, 

musamman kuma Abubakar da Umar. Umar xan Khaxxabi dai shi ne ya buxa kasar Iran 

ya shigar da musulunci a cikin ta. A lokacinsa ne aka xaga kiran sallah da iqama a 

wannan qasa, aka wanke ta bautar wuta, aka mayar da ita a kan turbar tauhidi. Idan kana 

son fahimtar lamarin da kyau ka karanta wannan riwaya da ta zo a cikin xaya daga cikin 

tsarkakakkun litafan Shi’a Bihar Al-Anwar na shehun malami Al-Majlisi. 

 Majlisi ya yo riwaya daga Nushijan daga Budimardan wanda ya ce, a lokacin da 

aka kowa farisawa daga Qadisiyya, sarki Yazdajrid xan Shahariyar ya samu labarin 

yadda larabawa suka tarwatsa rundunar Rustum har ya yi tsammanin cewa, an halaka 

Rustum da farisawa baki xaya. Ana haka kuma Mubadir ya zo ma sa da labarin ranar 

Qadisiyya da cewa an kashe mutane dubu hamsin. A nan ne sarki Yazdajrid ya fito a guje 

zuwa wurin iyalansa, ya tsaya a qofar Iwan in da suke bautar wuta yana cewa, “Ya 

wannan babban gidan ibada! Zan tafi na bar ka, amma watarana zan dawo maka, ni ko 

wani daga cikin zuri’ata wanda lokacinsa bai kusanto ba tukuna”. Sulaiman Ad-Dailami 

da ya ji wannan sai ya shiga wurin baban Abdullahi Ja’afar As-Sadiq Alaihis Salam ya 

tambaye shi, wane ne daga cikin zuri’arsa sarkin Farisa yake nufi? Sai ya ce, ai shi ne 

maigidanku Al-Qaim na shida daga cikin zuri’ata. Ai shi ma jikan Yazdajrid ne.49  

 To ka ji ma’anar zaman sa garkuwan Majusawa. Jikan sarkin Majusawa ne da zai 

bayyana ya xauki fansa ga waxanda suka kashe kakanninsa a kan bautar wuta suka 

shimfixa musulunci. 

 Allahu Akbar! Ya aka yi ne wannan lamari ya shige min duhu can a baya? Kai, 

lamarin ya wuce nan fa! 

 A cikin littafin Al-Gaiba na Muhammad xan Ibrahim An-Nu’umani an karvo daga 

baban Abdullahi Ja’afar As-Sadiq Alaihis Salam cewa: “Idan Mahadi ya bayyana ba abin 

da zai shiga tsakanin sa da larabawa da Quraishawa sai takobi”. Me ya sa ba zai sassauta 

                                                           
48  An-Najm As-Saqib (1/185). 
49 Bihar Al-Anwar (51/163-164). 

ma larabawa da Quraishawa ba? Kai, wasu riwayoyin fa cewa suka yi sai Mahadi ya 

zubar da jinin qabilu saba’in na larabawa.50 

 Waxannan abubuwa ne da suka ta da hankalina a matsayina na mai hankali. 

Mahadi ya zama garkuwan Majusawa? Kuma sarkin Maujasawa da kansa yana razanar 

da musulmi cewa, idan shi bai dawo ba jikansa zai dawo?! 

 

Haifuwar Mahadin ma Dirama ce 

 Akwai wata qissa da ake ba mu tun muna yara wadda ta danganci asulin Imam Al-

Mahadi da haifuwar sa. Mun yarda da ita a lokacin saboda ba mu da wayon da za mu iya 

auna ta da hankali mu gano shirmen da ke cikin ta. Qissar ta fito daga wani Bishr An-

Nakkhas xan Sulaiman mai cinikin bayi wanda ya ce, Al-Hasan Al-Askari ya kira shi ya 

ce ma sa zan nuna ma ka wani sirrin da kowa bai san da shi ba. Sai ya rubuta ma sa 

wasiqa da harshen Rumawa ya naxe ta ya hannunta ma sa, sannan ya xauko kuxi 

Dirhami xari biyu da ashirin ya ba shi, ya ce ma sa ka tasar ma Bagadaza, ka je kasuwar 

bayi za ka samu wani xan kasuwa ana ce ma sa Umar xan Yazid yana sayar da bayi. Sai 

ya kwatanta ma sa wata kuyanga ya ce, za ka gan ta a cikin bayin da ya sa a kasuwa, sai 

ka ba ta wannan wasiqa da na ba ka. 

 Bishru ya kama hanya ya tafi Bagadaza. In ji maruwaitan wannan qissa. Da ya isa 

can kasuwar sai ya gano wannan kuyanga ya hannunta ma ta takarda. Tana karanta 

wasiqar sai ta fashe da kuka. Sannan ta nemi maigidanta ya sayar da ita ga Bishru, suka 

yi ciniki aka sallama. Da suka kamo hanya sai Bishru ya kasa haquri ya tambaye ta. A 

nan ne ta kwashe duk labarinta ta faxa ma sa. To, saurari labarin yadda yake. 

 Bismillahi. Da farko ta gaya ma sa cewa, sunanta Laila ‘yar Yashu’a xan Qaisaru 

sarkin qasar Ruma. Mahaifiyarta kuma jikanyar Sham’unu xan Hammunu ce, wanda 

annabi Isa Alaihis Salam  ya yi ma wasici da zama halifansa. Sannan sai ta ba shi wani 

labari mai ban mamaki a game da kakanta Qaisaru sarkin qasar Ruma. Ta ce, kakan nata 

ya so ne ya aurar da ita ga xan qanensa. To, amma ta qi amincewa saboda ta yi mafarkin 

annabi Muhammad Sallallahu Alaihi Wa’alihi Wasallam ya je wurin annabi Isa Alaihis 

Salam ya nemi ya aurar ma sa ita a matsayin ‘yar wasiyyinsa. A cikin mafarkin kuma sai 

ta ga Nana Fatima da Sayyida Maryam – mahaifiyar annabi Isa - tare da ‘yam mata dubu 

daga matan aljanna suna bikin aurenta. Haka kuma a cikin mafarkin ta ga jikan manzon 

Allah; Al-Hasan Al-Askari yana faxa ma ta yadda wannan aure zai tabbata. Ya sanar da 

                                                           
50 Bihar Al-Anwar (52/333). 

ita cewa, kakanta zai tayar da runduna da za ta yaqi musulmi a wani lokaci da ya faxa ma 

ta. Don haka yana umurtar ta da ta riski wannan rundunar a cikin sutura irin ta bayi masu 

hidima yadda ba za a gane ta ba. Da haka musulmi suka ganimance ta aka zo da ita a 

kasuwar bayi ta Bagadaza. Da haka ne kuma ta shiga hannun imami na sha xaya don ta 

Haifa ma sa Mahadi Sahibuz Zamani! 

 To, ka ji yadda wai lamarin ya kasance. Na tabbata wannan labari zai fi karvuwa a 

kasuwar ‘yan dirama fiye da a tunanin mutanen da Alqur’ani ya ratsa hankalinsu ya 

wanke shi daga dauxar jahiliyya da almarar ‘yan Shi’a. To, ta ya ya kuma aka samu cikin 

Sahibuz Zamani? Gyara zama yanzu ka sha labari kamar yadda za mu ciro ma ka shi 

daga littafin Muntaha Al-Amal na shehun Shi’a; Abbas Al-Qummi. 

 Ya zo a cikin riwaya cewa, “Mu wasiyyai ba a xaukar cikinmu a cikin cikin 

macce, a sashen jiki ake xaukar mu. Sa’annan ba mu fitowa daga mahaifa, daga cinyar 

dama ta iyayenmu muke fitowa. Domin mu hasken Allah ne da bai haxuwa da qazanta”. 

 Ikon Allah! Duk annabawa a cikin ciki suka kwanta, kuma daga mahaifa suka fito. 

Amma su waxan nan tsarkaka sun samu wata karama ta daban! Wane irin musulunci ne 

wannan jama’a? 

 Game da haifuwar Mahadi Sahibuz Zamani kuwa an ruwaito cewa, wani irin 

haske ya tashi zuwa sama kowa yana ganin sa a wannan rana da aka haife shi. Kuma an 

ga wasu fararen tsuntsaye suna ta saukowa daga sama, suna sa fikafikansu suna shafa 

fuskarsa da gashin kansa da sauran jikinsa, sannan su sake tashi zuwa sama. Da 

mahaifinsa ya ga haka sai ya ce a xauko ma sa shi. Ko da ya duba an gama yi ma sa 

wanka da yankan cibi da kaciya gaba xaya. Ya yi tsaf tsaf. Sannan kuma a kafaxarsa ta 

dama an rubuta ayar da Allah ke cewa: “Gaskiya ta zo, varna ta gushe, haqiqa daman ita 

varna mai gushewa ce.”51 

 Wani abin mamaki game da wannan Mahadi shi ne, idan ya bayyana zai yi watsi 

da shari’ar manzon Allah Sallallahu Alaihi Wa’alihi Wasallam ya zo da wata sabuwa. Ibn 

Babawaihi Al-Qummi ya riwaito a cikin littafin Al-I’tiqadat daga As-Sadiq Alaihis 

Salam: “Haqiqa, Allah ya sanya zumunta a tsakanin rayuka kafin ya halicci jiki da 

shekaru dubu biyu. Idan Mahadinmu ya bayyana zai rinqa raba gado bisa ga waccan 

                                                           
51 Muntaha Al-Amal, na Abbas Al-Qummi (2/561). 

zumuntar ba tare da la’akari da haifuwa ba”.52 Haka kuma zai kashe duk wanda ya kai 

shekaru ashirin bai karanci addini ba.53 

 Bayan ya yi watsi da shari’ar manzon Allah Sallallahu Alaihi Wa’alihi Wasallam 

zai aiwatar da shari’ar Yahudawa ta iyalan Dawuda Alaihis Salam. “Idan Mahadi daga 

gidan manzon Allah ya tashi zai yi hukunci da shari’ar Dawuda da Sulaiman, kuma ba 

zai karvi shedu ba”.54 

 Idan kana da sauran shakku a kan cewa, Mahadin zai canza shari’ar Allah ne ya zo 

da wata sabuwa karanta ruwayar Nu’umani daga Abu Basir daga Abu Ja’afar Alaihis 

Salam cewa: “Mahadi zai zo da sabon al’amari, da sabon littafi, da sabuwar doka”.55 

 Shi dai Mahadin har wayau ba zai tava mutunta wurare masu tsarki ba. “Idan 

Mahadi ya bayyana zai rusa masallaci mai alfarma har qasa, ya sake mayar da shi ga 

asalinsa”.56 

 

Me ya sa Mahadin ya Vuya? 

 Waxanda suka yi imani da Sahibuz Zamani suna amsa wannan tambaya da cewa, 

akwai wani dalili da yake hana shi, wanda yake idan ya kau to zai fito. Wannan dalili 

kuwa shi ne tsoron da yake yi a kashe shi. Suka ce, domin ba zai yiwu ya kauce ma 

wahala ita kaxai ba tun da yake duk annabawa sai da suka sha wuya. Kuma ta hanyar 

daure ma wahalhalun da suke yi ne suke samun qarin matsayi da girma a wurin Allah. 

To, kuma shi wannan Mahadin fa duk iyayensa a bainar jama’a suka rayu, babu wanda ya 

tava su ko ya razana su. Akwai riwayoyi da yawa da ke kafa hujjar vuyan sa da voyon 

da’awa da manzon Allah Sallallahu Alaihi Wa’alihi Wasallam ya yi a matakin farko a 

Makka saboda yana jin tsoron a tava rayuwarsa. Ga xaya daga cikin irin waxannan 

riwayoyi: 

 Majlisi ya riwaito daga baban Abdullahi Alaihis Salam ya ce: “Manzon Allah 

Sallallahu Alaihi Wa’alihi Wasallam ya vuya a Makka tsawon shekaru biyar, ba ya 

bayyana a cikin jama’a. Ali kawai ke tare da shi sai Khadija. Sa’annan daga baya Allah 

                                                           
52  Al-I’tiqadat, shafi na 83. 
53 I’ilam Al-Wara, shafi na 431 da Bihar Al-Anwar (52/152). 
54 Al-Kafi (1/397) da Al-Irshad, na Mufid, shafi na 413 da I’lam Al-Wara na Xabarsi, shafi na 

433. 
55 Al-Gaiba, na Nu’umani, shafi na 135 da Bihar Al-Anwar (52/176). 
56 Al-Gaiba, na Xusi, shafi na 282 da Bihar Al-Anwar (52/358). 

ya umurce shi ya bayyana al’amarinsa. A lokacin ne ya fito fili ya bayyanar da kiran 

sa”.57 

 Daga baban Abdullahi Alaihis Salam ya ce, Manzon Allah Sallallahu Alaihi 

Wa’alihi Wasallam ya zauna a Makka shekaru goma sha uku bayan saukar wahayi a kan 

sa. A cikin su akwai shekaru uku da ya yi yana vuya saboda jin tsoro. Daga baya ne Allah 

ya umurce shi da bayyana al’amarinsa, sai ya fito a fili”.58 

 Akwai riwayoyi da dama amma mun taqaita a kan waxannan. Da su ne ake 

kwatanta lamarin Malam Na-voye da manzon Allah Sallallahu Alaihi Wa’alihi Wasallam 

amma kuma idan ka yi nazari za ka ga lamarin ya sha ban-ban ta fuskoki da dama: 

1. Manzon Allah Sallallahu Alaihi Wa’alihi Wasallam bai vuya ba, amma kiran ne 

ya asirta. 

2. Kuma ba shi kaxai yake ba. Aqalla a wannan riwaya an faxi yana tare da matarsa 

da qanensa Ali. Shi kuma wannan Na-voye babu kowa a tare da shi. 

3. Manzon Allah Sallallahu Alaihi Wa’alihi Wasallam ya sirranta ne don shirin 

bayyanarwa da kuma horar da sahabbai masu taimaka ma sa. Shi kuma Na-voye 

shi kaxai yake bai horas da kowa ba kuma ba a san ranar bayyanar sa ba. 

 Maganar tsoro da yake ji kuma, in har gaskiya ce a yanzu miliyoyin mabiya yake 

da su. Duk ba za su iya ba shi kariya ko su yi jihadi a tare da shi ba? Wannan ya tuna min 

wata tattaunawa da na kalla a tsakanin wasu mutane biyu; xayansu ya yarda da Mahadi, 

xayan kuma bai yarda ba, dukkansu kuma ‘yan Shi’a ne. Daga cikin hujjojin da xayan ya 

bayar ya ce, idan muka gaskata duk waxannan riwayoyi da ke tabbatar da akwai Mahadi 

a voye, babu wani dalilin da riwayoyin suka gabatargame da vuyan sa sai jin tsoron 

hukumar Abbasawa. To, a yau muna a zamanin ci-gaban fasaha da kimiyya. Me zai hana 

Mahadin ya bayyana ta kafaifan talabijin, ko kuma aqalla ya fitar da faifan bidiyo da za 

mu gan shi mu ji muryarsa kamar yadda da yawan ‘yan adawa da suke gudun hijira don 

sha’anin siyasa suke yi?. Ga shi kuma akai akai wasu na cewa sun samu ganawa da shi. 

Don me ba zai kawar da shubha ba ya aiko da saqo a zamanance don mu yarda da shi mu 

gaskata waxannan riwayoyi? Shi dai wancan da ya yi amanna da Malam Na-voye bai 

samu ta-cewa a nan ba. 

 

Wani Ayatullahi ya Gane Gaskiya 

                                                           
57 Bihar Al-Anwar (18/176). 
58 Bihar Al-Anwar (18/177). 

 Duk mai nazari a cikin sha’anin Shi’a a yau zai lura da cewa, an fara farkawa daga 

dogon baccin da aka fito. An fara dawowa daga rakiyar qarairayi don kawai an riwaito su 

a cikin amintattun littafan Shi’a. Na’am, an fara yin tawaye a kan gurvatattun aqidun da 

suka mamaye tunanin Shi’awa a tsawon tarihi. Wataqila ma dai baccin ba zai xore ba tun 

da a kullum qara samun muryoyin masu kira zuwa ga gyara ake yi. A kullum sai ka ji 

wani malami na Shi’a ya fito ya soki abin da ake karantawa a wajen makoki da kuma 

cikin huxubobin da ake yi. Ba da daxewa ba Ayatullahi Al-Uzma Abul Fadhl Al-Burqu’i 

ya soki ire-iren waxannan abubuwa. Bayan sa ne kuma aka samu Ahmad Al-Kisrawi da 

Allamah Al-Khu’ini da Dakta Musa Al-Musawi da Muhammad Al-Yasiri da Ahmad Al-

Katib. Duk waxan nan shehunan malamai babu wanda bai fito fili ya soki lamiri kuma ya 

tona asirin soki-burutsun da ke cikin addinin Shi’a ba. A ‘yan kwana-kwanan nan sai ga 

Ayatullahi Al-Uzma Muhammad Husain Fadhlallah ya bi sawun su.59 

 Wannan bawan Allah ya lura da cewa, ba zai yiwu irin shirmen da muka gaskata 

muna qananan yara saboda rashin nazari ba mu ci gaba da yaxa shi a yanzu muna da 

cikakken hankalinmu. 

 A tarihance, Sayyid Fadhlallah ya lura da cewa, ba za a iya tabbatar da gaskiyar 

dukan da aka ce an yi ma Sayyida Fatima ba. Bale kuma cewa, an zubar ma ta da ciki ko 

kuma ta yi Allah ya isa! A kan haka, ya fito fili ya qalubalanci wannan almara. Abin da 

ya janyo ma sa zagi da cin mutunci iri-iri daga ‘yan Shi’a har da kafirta shi. Ga wasu 

daga cikin kyawawan maganganunsa a kan wannan matsala: 

“Idan kai a matsayinka na namiji wani zai zo gidanka ya kai hari ga 

matarka yana son ya dake ta, me za ka yi? Za ka kwanta a kan gado 

kana tasalima? Ko fito-na-fito za ka yi da shi har sai in da qarfinka ya 

qare?” 

“Kowa ya san jarunta da sadaukantakar sayyidi Ali xan Abu Xalib da 

yadda ya rinqa sa hamatan maza suna xibar iska. Ya zai yiwu irin sa 

ya zauna gida ana cin zarafi da duka har da zubar da cikin matarsa 

‘yar gidan manzon Allah?! Wane ne yake yarda da wannan ga kansa 

balle Sayyidi Ali?!”60 

“Me ya sa ma Nana Fatima za ta buxe qofarta? Kai idan kana a gida 

tare da matarka sai jami’an tsaro misali suka zo suna neman su kama 

                                                           
59 Fitaccen marja’i ne a qasar Lebanon amma yana da mabiya a duk faxin duniya in da yake 

akwai addinin Shi’a. 
60  Al-Hauza Al-ilmiyya tudin Al-Inhiraf, shafi na 27-28. 

ka, sai ka ce ma matarka je ki wurin su? Matsoraci ne shi sayyidi Ali 

ko maras kishi? Sun ce wai, annabi ne ya yi ma sa wasici! Mun ji ya 

ce kada ya yi jayayya a kan shugabanci, amma ya ce kada ya kare 

iyalinsa?61 

 Ta wajen sha’anin aqida, wannan zaqaqurin malami na Shi’a ya fito a cikin 

jarunta ya bayyana gaskiyar da ya gamsu da ita in da ya ce sam ba zai yiwu ace wai imani 

da imamai ya zama sharaxi na ingancin musulunci ko kuma ba a karvar aikin ko wane 

musulmi sai ya yarda da imamai ba. Ya ce, wannan matsala kawai dai wasu ne daga cikin 

musulmi – yana nufin ‘yan Shi’a – suka ga hakan ya yi daidai su faxa, sauran musulmi 

kuma suna ganin ba haka ba ne. Ya ce, kuma sha’anin imama lamari ne da za a iya yarda 

da shi ko a ture shi. 

 Daga cikin lamurran da sayyid Fadhlallah ya yi suka a kan su akwai jingina sanin 

gaibi ga imamai. A cikin tafsirin da ya yi ma aya ta 50 a cikin Suratul An’am wadda a 

cikin ta Allah yake cewa: 

Ka ce, ni ba na ce ma ku ina da taskokin Allah, kuma ba na ce ma ku 

na san gaibi, kuma ba na ce ma ku ni mala’ika ne. Ni dai kawai ina bin 

abin da aka yi ma ni wahayinsa. Ka ce, shin makaho yana xaya da mai 

gani? Me ya sa ba ku yin tunani? Suratul An’am: 60. 

 Ayatullahi Fadhlallah ya ce, wannan aya a fili ta bayyana cewa, manzon Allah 

Sallallahu Alaihi Wa’alihi Wasallam bai mallaki sanin gaibi ba. Kuma ba abin da Allah 

yake nufi ba ne manzonsa ya rinqa zama a tsakanin mutane yana faxa ma su abin da suka 

qudure a cikin zukatansu da kuma abin da zai faru gare su a nan gaba bisa matsayin wai 

yana sane da wasu asirran ilimin ubangiji. Da yawan mutane a haka suke kallon annabi 

kamar wani boka. Wal iyazu billah.62 

 Duk wannan jihadi da Ayatullahi Fadhlallahi ya yi na bayyana gaskiya bai yi wani 

cikakken tasiri a duniyar Shi’a ba. Ba abin da ake yi ma sa sai zagi da la’ana da cin 

mutunci. 

 

Na Zavi Hanyar Shiriya da Godaben Tsira 

                                                           
61  Duba littafin da muka faxa a sama. 
62  Min Wahy Al-Qur’an, Suratul An’am: 60. 

 Bisa ga waxannan nazarce nazarce da na daxe ina famar yi na samu shekaru masu 

xan dama ina gwagwarmaya da zuciyata. Ni dai ba zan iya cewa, ni xan sha biyu ba ne 

alhalin na yi amanna cewa, aqidun ‘yan sha biyu vata ne. Ba kuma zan iya yin angulu da 

kan zabo ba. To, me ya rage a gabana? Kawai sai na ga cewa, babu makawa in bi hanyar 

gaskiya in hutar da kaina. Me zai rage ni idan na canja sheqa daga aqidar da na gada 

kuma na tashi a kan ta don na gano vatan ta, zuwa ga aqidar da hujjoji na littafin Allah da 

sunnar manzon Allah suke nunawa kuma lafiyayyen hankali yake gaskata ta? Me zan yi 

hasara a nan idan na ribaci sahabbai na sa su cikin masoyana alhalin ban rabu da iyalan 

gida mai tsarki ba? A yanzu ai na gano cewa su gangar jiki guda ne, ‘yan uwa masoyan 

juna. 

 Alhamdu lillahi, ba ni kaxai nake a kan wannan tafarki ba. Da yawa sun riga ni yin 

wannan canjin sheqa suna neman rahamar Allah da jinqayinsa, suna fatar samun abin da 

maxaukakin sarki ya faxa a cikin littafinsa: “Haqiqa ni, mai gafara ne ga wanda ya tuba 

kuma ya yi imani, ya aikata aikin qwarai, sannan ya hau godaben shiriya”. Suratu Xaha: 

82. Ga ma wasu daga cikin ire-irena: 

 

Wanda Allah ya Shiryar da Shi… 

 Haka take. Wanda Allah ya shirye shi babu mai iya vatar da shi. Saurari wannan 

labari na xan uwa Salah Al-Kazimi don ka ga yadda maxaukakin sarki yake lamarinsa. 

 Salah, wani bawan Allah ne xan Shi’a wanda aka wayi gari haka kawai aka ji yana 

maganar mutuwa. Haka kawai yake jin damuwa da qunci a zuciyarsa. Ya xauka kawai 

mutuwa ce take kusanto shi. A hankali a hankali rashin bacci da qarancin cin abinci suka 

so su ga baya gare shi. Yanzu dai ya zama maras lafiya. An yi neman magani bai amfanar 

ba. An dawo wajen shehunai kowa ya yi irin nasa amma a banza. Salah da ‘yan uwansa 

duk sun yi amanna cewa, aljanu ne suke tare da shi. Don haka ne suka yi ta kashin kuxi 

wajen zuwa wurin shehunan malamai. Daga mai tawada sai mai zana qasa ya shafe. Babu 

wanda ya tava karanta ma sa aya ko xaya ta Alqur’ani. 

 Ana cikin haka ne wani ya ba shi shawarar cewa, ya je wajen malaman Sunna ya 

nemi magani. Saboda me? Saboda aqidar da suka yarda da ita cewa, mugu shi ya san 

makwantar mugu, kuma ba a iya maganin shaixan sai da shaixanu! Don haka, Salah ya 

zabura ya je wajen limamin masallacin Imam Ahmad ya kai ma sa koken matsalarsa. Ba 

tare da vata lokaci ba liman ya gyara zama ya fara karanta ma sa Alqur’ani. Babu wani 

aljani da ya bayyana a tare da Salah amma fa ya samu wata irin natsuwa da kwanciyar 

hankalin da bai tava jin irin su ba. Saboda samun natsuwa ya sa Salah ya kasa fita 

masallaci har zuwa tsawon lokaci har aka yi kiran sallah kuma ya samu jam’i ba sau xaya 

ba. A kashegari wannan bawan Allah sai ya sake dawowa masallaci ya samu kusan duk 

sallolin farilla a bayan liman in da ya samu kansa a wata aljannar duniya da bai tava 

shiga ba. Gobe ma haka. Jibi ma haka. A kwana a tashi sai Salah ya zama abokin 

Ahlussunna. Duk wanda ya tambaye shi sai ya ce, su ne suka san daxin Alqur’ani. 

 A lokacin da ‘yan uwansa suka fuskanci halin da yake ciki sai suka fara tuntuvar 

sa da nasiha a gare shi don ya dawo ma hanya kada santsi ya yi awon gaba da shi. Amma 

ina! Salah ya riga ya samu magani. Da aka zo da wasu gaggan malamansu don su 

tattauna da shi, kai tsaye ga abin da ya ce mu su: “Ku fa Alqur’anin nan da nake cikin 

ni’imarsa yanzu ba ku ma yarda da shi ba. Kuma shi ne Alqur’anin da sahabban annabi – 

maqiyanku – suka karantar da mutane. Salah ya ci karo da fushin danginsa amma ya zavi 

yardar Allah. Kuma a halin da ake ciki yanzu yana cikin xaliban ilimi masu hazaqa da na 

sani waxanda Allah ya yi mu su baiwa. 

 

Ya Tafi Hajji ya Dawo da Sunna 

 Shi kuma wannan wani mazaunin alqaryar Jadd Hafs ne kafin daga baya ya tashi 

zuwa Yamama ta qasar Baharain. Sana’arsa ita ce sayar da kayan marmari. A cikin 

abokansa akwai guda uku waxanda suke bisa tafarkin Sunna. 

 Labari yake ta da labari. Watarana kawai suna fira sai aka bijiro da zancen uwar 

muminai A’isha. A fili wannan bawan Allah yake cewa, mu a gaskiya muna qin ta, kuma 

ba ma son ta. Muna zagin ta, muna la’antar ta don ita Nasiba ce; mai qin Imam Ali63. 

Waxannan ‘yan uwa sai suka karanto ma sa ayar da Allah yake cewa: “Annabi shi ne 

mafi cancanta da muminai daga kawunansu, kuma matansa iyayensu ne”. Suratul Ahzab: 

6 ashe kai gogan bai tava sanin akwai wannan ayar ba a cikin Alqur’ani. Don haka, da 

aka buxe ma sa Alqur’ani ya gan ta da idonsa nan take sai jikinsa ya yi sanyi. 

 Da aka karanta ma sa aya ta 28-29 a cikin wannan surar ta Ahzab in da Allah ke 

cewa: “Ya kai annabi! Ka gaya ma matanka idan rayuwar duniya da qawarta kuka 

kasance kuna so to, ku zo in jiyar da ku daxi kuma in sake ku saki mai kyau. Idan kuma 

kun kasance Allah da manzo kuke nufi da samun rabon lahira to, ku sani Allah ya yi 

tanadin lada babba ga masu kyautatawa daga cikin ku”. Suratul Ahzab: 28-29. 

                                                           
63 Haka suke cewa. Ibn Rajab Al-Bursi – daga cikin malaman Shi’a cewa ya yi, Nana A’isha 

wai, ta haxa kuxi Dirhami arba’in na dadiro. Wal Iyazu Billahi. Duba littafinsa Mashariq Anwar 
Al-Yaqin, shafi na 86. 

 A nan sai abokansa suka tambaye shi, a iya sanin ka ko annabi ya saki wata daga 

cikin matan nasa bayan saukar wannan aya? Ya ce, a’a. Suka ce, to me wannan yake 

nunawa? Allah suka zava kenan ko duniya? Idan ma a qaddara sun yi ma sa munafurci 

shi maxaukakin sarki bai san zukatansu ba? Suka qara da tambayar sa, ba kun yi imani 

cewa, manzon Allah Sallallahu Alaihi Wa’alihi Wasallam ma’asumi ne ba ya kuskure 

ba? Ya ce, haka ne. Suka ce, to auren sayyida A’isha da ya yi daidai ne ko kuskure ne? 

 A nan ne fa wannan xan uwa ya fara dawo ma hayyacinsa yana tambayar kansa 

“don me zan riqa zagin uwata kuma uwar kowane mumini? Ashe babu cutarwa a cikin 

yin haka ga mijinta?” ai kuwa gogan naka sai ya riqe waxannan ayoyi ya rinqa zagayen 

malaman Shi’a, duk in da ya je daga wanda zai yi waskiya; ya kauce ma ba shi amsa sai 

wanda zai kama inda-inda! Da lokacin aikin hajji ya yi kawai sai ya biya kuxin kujera. A 

can ne maxaukakin sarki ya kammala wanke ma sa qirjinsa game da gaskiya. Labarinsa 

ya watsu sosai a nan qasar Bahrain. Shi ne suke cewa: “Ya tafi hajji yana xan Shi’a, ya 

dawo yana Ahlussunna”. Ba su san cewa, tun kafin ya tafi ne Allah ya nuna ma sa 

gaskiya ba. 

 

Daga Qarshe! 

Wannan saqo ne.. 

Zuwa ga iyalaina..  

Zuwa ga maqwautana.. 

Zuwa ga duk waxanda nake son su, suke so na.. 

Zuwa ga masu qaunar Ahlulbaiti, masu bin tafarkinsu.. 

Zuwa ga masu neman shiriya da gaskiya.. 

Ina kiran ku gaba xaya ku yi tunani, ku sake nazari.. ku karva kiran Allah na cikin 

halittarku kamar yadda Allah ya ce: “Fixirar Allah ce da ya qagi halittar mutane a kan ta. 

Babu canji ga halittar Allah. Wannan shi ne addini miqaqqe, amma kuma da yawan 

mutane ba su sani ba”. Suratur Rum: 30. 

Ku sani fa Allah ya xarajanta mu da hankali. Da shi ne ya fifita mu a kan sauran halittu. 

Saboda haka, dacewa ya yi mu darajta wannan ni’ima mu yi amfani da ita. Mu duba 

yadda Allah yake cewa: “Shin ba su yin tunani?” Suratul An’am: 50 “Shin ba su 

hankalta?” Suratul Baqara: 44 “Shin ba su lura?” Suratul Qasas: 72. To, mu yi tunani, mu 

hankalta, mu zama masu lura. Shiriya a hannun Allah take, amma fa wanda duk ya neme 

ta Allah zai nuna ma sa ita. 

Mu kauce ma son zuciya, muna daina miqa ragamarmu ga masu bin son zuciya. Allah 

mabuwayi yana cewa: “Idan ba su karva ma ka ba, to, ka sani suna bin ne kawai son 

zukatansu. Wa ya kai vatan wanda ya bi son zuciyarsa ba da wata shiriya daga Allah ba? 

Haqiqa, Allah ba ya shiryar da mutane azzalumai”. Suratul Qasas: 50. 

Mu tuna cewa, son da muke yi ma Ahlulbaiti so ne da ya samo asali ga dangantakar su da 

manzon Allah Sallallahu Alaihi Wa’alihi Wasallam. Haka su ma sahabbai daga 

dangantakarsu ta xalibta da taimakon manzon Allah ne suke samun matsayinsu da 

darajarsu. To, don me za mu yi wariya a tsakanin su alhalin duk silarmu da su ita ce 

manzon Allah Sallallahu Alaihi Wa’alihi Wasallam?. 

Wannan shi ya sa ni kam ban yi wata-wata ba da Allah ya nuna ma ni gaskiya na 

rungume ta. Kuma bisa haka ne nake miqa wannan saqo wanda na ba shi suna: Nurun 

Ala Nur: "Ban Saki Ahlulbaiti Ba, Na Kama Sahabbai". 

Godiya ta tabbata ga Allah ubangijin talikai. Tsira da aminci su daxa tabbata ga 

annabinmu Muhammad da iyalansa da sahabbansa baki xaya har zuwa rana ta qarshe. 

Alhamdu lillah. 

 


